Bæjarstjórn Hveragerðisbæjar

Fundargerð 364. fundar


Ár 2007, fimmtudaginn 6. september kl: 20:00 kom bæjarstjórn Hveragerðis saman til fundar á skrifstofu bæjarins Sunnumörk 2, Hveragerði. 

Fundinn sátu, Eyþór H. Ólafsson, Aldís Hafsteinsdóttir, Guðmundur Þór Guðjónsson, Unnur Þormóðsdóttir, Herdís Þórðardóttir,  Róbert Hlöðversson og Ellen Ýr Aðalsteinsdóttir.

Ennfremur sat fundinn Helga Kristjánsdóttir, skrifstofustjóri, sem ritaði fundargerð í tölvu.

Forseti bæjarstjórnar, Guðmundur Þór Guðjónsson, setti fund og stjórnaði. 

Forseti leitaði eftir athugasemdum um fundarboð en engar komu fram. 

Dagskrá:

1. Fundargerðir

1.1. Bæjarráðs frá 16. og 30. ágúst 2007.

1.2. Skipulags- og bygginganefndar frá 3. september 2007.

1.3. Félagsmálanefndar 28. ágúst 2007.

1.4. Skólanefndar frá 3. september 2007.

1.5. Atvinnumálanefndar frá 29. ágúst 2007.

1.6. Íþrótta- og tómstundanefndar frá 21. ágúst 2007.

1.7. Umhverfisnefndar frá 20. ágúst 2007.

2. 
Gjaldskrá um kattahald í Hveragerði.

3. Fundargerðir til kynningar;

3.1. Bæjarstjórnar frá 14. og 19. júní 2007.

3.2. Bæjarráðs frá 21. júní, 5. og 19. júlí og 2. ágúst 2007.

Hér var gengið til dagskrár

1. Fundagerðir;

1.1. Bæjarráðs frá 16. ágúst 2007.

Eftirtaldir tóku til máls: Herdís Þórðardóttir, Aldís Hafsteinsdóttir, Eyþór H. Ólafsson, Róbert Hlöðversson, Unnur Þormóðsdóttir, Guðmundur Þór Guðjónsson og Ellen Ýr Aðalsteinsdóttir. 
Vegna liðar 3.1 lagði minnihlutinn fram eftirfarandi bókun.

Minnihluti A-listans  óskar eftir að bæjarstjóri leggi fram lista yfir fjölda þinglýstra lóðaleigusamninga sem gerðir hafa verið frá 1.júní til 30.september fyrir bæjarstjórnarfund í október .    Minnihluti ítrekar fyrri bókanir sínar um að það valdi okkur áhyggjum hve lítil eftirspurn sé eftir lóðum í bæjarfélaginu.  Hveragerði virðist því miður vera að missa það aðdráttarafl sem bærinn áður hafði sem ákjósanlegan valkost til búsetu. Þetta vekur upp þá spurningu hvort ekki sé tímabært fyrir meirihluta sjálfstæðismanna að endurskoða stefnu sína um sölu byggingarréttar á íbúðarlóðum.  

Herdís Þórðardóttir

Róbert Hlöðversson

Ellen Ýr Aðalsteinsdóttir

Kl. 20:08 var gert fundarhlé.

Kl. 20:20 hélt fundur áfram.

Fulltrúar meirihlutans lögðu fram eftirfarandi bókun.

Meirihluti Sjálfstæðismanna undrast þá svartsýni sem einkennir bókun minnihlutans og sem reyndar hefur litað allan málflutning hans undanfarið.  Staðreyndin er þvert á móti sú að Hveragerði er bæjarfélag í mikilli sókn.  Frá síðustu kosningum hefur bæjarbúum fjölgað um 5,8% og því engin ástæða til þess að leggja trúnað á fullyrðingar minnihlutans um að sala byggingaréttar hafi haft letjandi áhrif á íbúaþróun.  Með þessari ákvörðun færðist lóðaverð nær því sem gerist í nágrannabyggðarlögum og hlýtur það að teljast eðlileg þróun.

Aldís Hafsteinsdóttir

Eyþór H. Ólafsson

Unnur Þormóðsdóttir

Guðmundur Þór Guðjónsson

Kl. 20:21 var gert fundarhlé.

Kl. 20:30 hélt fundur áfram.

Fulltrúar minnihlutans lögðu fram eftirfarandi bókun.

Íbúafjölgun Hveragerðis fyrstu átta mánuði ársins er einungis 2,24%.  Það er fjarri lagi miðað við áætlun meirihluta sjálfstæðismanna um 8% íbúafjölgun á árinu.  Minnihluti A-listans bendir á að nauðsynlegt sé að vera vakandi yfir frávikum frá áætlunum og grípa til aðgerða til að sporna við þessari þróun.

Herdís Þórðardóttir

Róbert Hlöðversson

Ellen Ýr Aðalsteinsdóttir

Unnur Þormóðsdóttir vék af fundi meðan á afgreiðslu liðar 5.1. stóð.

Liður 5.1. afgreiddur sérstaklega og samþykktur samhljóða.

Fundargerðin að öðru leyti samþykkt samhljóða. 



Bæjarráðs frá 30. ágúst 2007.

Eftirtaldir tóku til máls: Ellen Ýr Aðalsteinsdóttir, Aldís Hafsteinsdóttir, Guðmundur Þór Guðjónsson, Herdís Þórðardóttir, Unnur Þormóðsdóttir og Eyþór H. Ólafsson.

Liður 2.3 afgreiddur sérstaklega og samþykktur með 4 atkvæðum meirihlutans, fulltrúar minnihlutans á móti með eftirfarandi bókun.

Með vísun í bókun minnihluta A-listans í bæjarráði  greiðum við atkvæði gegn tillögu bæjarstjóra um kauptilboð í Austurmörk 20.   Teljum við að með þessum kaupum sé einungis verið að koma með enn eina bráðabirgðalausnina sem kemur til með að kosta bæjarfélagið tugi milljóna króna þegar upp er staðið.  Húsnæðisvandi slökkviliðsins og áhaldahússins hefur verið meirihluta sjálfstæðismanna ljós frá upphafi kjörtímabilsins. Því er ljóst að nægur tími var til að vinna að framtíðarlausn slökkviliðs og áhaldahúss í stað dýrkeyptrar bráðabirgðalausnar þar sem fyrir liggur í aðalskipulagi bæjarins að umrætt húsnæði eigi að víkja innan nokkurra ára.   Teljum við tillögu þessa lýsa metnaðar- og virðingarleysi gagnvart slökkviliði Hveragerðis, sem vekur  upp þá spurningu hvort þarna sé verið að stíga fyrsta skrefið í átt til sameiningar við Brunavarnir Árnessýslu? 

Minnihluti A-listans gagnrýnir jafnframt vinnubrögð bæjarstjóra  harðlega og dregur í efa hæfni Aldísar Hafsteinsdóttur þegar bæjarstjóri skrifar undir kauptilboð  upp á tugi milljóna króna fyrir hönd bæjarfélagsins án heimildar bæjarstjórnar. Minnihluti A-listans bendir á að bæjarstjóri hefur orðið uppvís af því að leyna minnihluta gögnum sem tengjast þessu máli og unnin voru af starfsmönnum bæjarins tæpum tveimur mánuðum fyrir ákvarðanatöku bæjarstjóra. Öllu alvarlegra er þó að með athæfi sínu hefur bæjarstjóri  bersýnilega brotið  64.gr.sveitarstjórnarlaga en þar segir; „Til útgjalda sem ekki eru lögbundin, samningsbundin eða leiðir af fyrri samþykkt sveitarstjórnar má ekki stofna nema til komi samþykki sveitarstjórnar”.   Því er ljóst að bæjarstjóri virðir að engu þau lög sem gilda um meðferð opinberra fjármuna né heldur viðhefur lýðræðisleg og fagleg vinnubrögð.  Því miður er hér ekki um einstakt tilfelli að ræða og hefur minnihluti A-listans ítrekað gert athugasemdir við þessi vinnubrögð bæjarstjóra og krefst þess að bæjarstjóri fari að vinna samkvæmt stjórnsýslulögum.  

Herdís Þórðardóttir

Róbert Hlöðversson

Ellen Ýr Aðalsteinsdóttir

Kl. 20:38 var gert fundarhlé.

Kl. 21:04 hélt fundur áfram.

Fulltrúar meirihlutans lögðu fram eftirfarandi bókun.

Meirihluti Sjálfstæðismanna telur aðdróttanir minnihlutans hneykslanlegar og ærumeiðandi fyrir bæjarstjóra og störf hans.   Það er furðulegt að minnihluti sem  stóð að ákvörðunum sem skaðað hafa  bæjarfélagið um milljarða skuli saka aðra um fjármálalega óstjórn. Þetta vita íbúar bæjarfélagsins mætavel sem gáfu þáverandi meirihluta reisupassann. Minnihlutanum er fullljóst að aðkoma bæjarstjóra er eðlileg í alla staði. Það er alsiða að bæjarstjórar skrifi undir tilboð og samninga með fyrirvara um samþykki bæjarstjórnar eins og gert var í þessu tilviki.  Því var ekki stofnað til neinna útgjalda fyrir bæjarfélagið án samþykkis bæjarstjórnar.  

Við vísum á bug aðdróttunum minnihlutans um bráðabirgðalausnir og sinnuleysi gagnvart starfsemi slökkviliðsins.  Meirihluti Sjálfstæðismanna ber mikla virðingu fyrir því fórnfúsa starfi sem slökkviliðsmenn bæjarins inna af hendi.  Meirihlutinn telur mikilvægt að leysa úr aðstöðuleysi slökkviliðsins sem fyrst og  eru fyrirhuguð kaup á Austurmörk 20 gerð í fullu samráði við slökkviliðið og Hjálparsveit skáta í Hveragerði.

Aldís Hafsteinsdóttir

Eyþór H. Ólafsson

Unnur Þormóðsdóttir

Guðmundur Þór Guðjónsson.

Fundargerðin að öðru leyti samþykkt samhljóða.

1.2. Skipulags- og byggingarnefndar frá 3. september 2007.

Eftirtaldir tóku til máls: Guðmundur Þór Guðjónsson, Herdís Þórðardóttir og Aldís Hafsteinsdóttir.

Fundargerðin samþykkt samhljóða.

1.3. Félagsmálanefndar frá 28. ágúst 2007.

Enginn tók til máls.

Fundargerðin samþykkt samhljóða.

1.4. Skólanefndar frá 3. september 2007.

Eftirtaldir tóku til máls: Guðmundur Þór Guðjónsson, Herdís Þórðardóttir, Aldís Hafsteinsdóttir, Unnur Þormóðsdóttir og Róbert Hlöðversson.

Eftirfarandi bókun var samþykkt samhljóða:

Bæjarstjórn fagnar því góða starfi sem unnið er í Grunnskólanum í Hveragerði og þeim mikla metnaði og frumkvæði sem þar ríkir.  Ennfremur lýsir bæjarstjórn yfir ánægju með starfsemi frístundaskólans en í honum er yngstu börnum bæjarins skapað öruggt, hlýlegt og notalegt umhverfi þar sem þau fá notið sín í leik og starfi.  Frístundaskólinn er í samstarfi við Tónlistarskólann þannig að börnin geta sinnt tónlistarnámi samhliða veru sinni í skólanum og jafnframt er þar starfræktur íþróttaskóli þar sem börnin fá markvissa þjálfun í hinum ýmsu íþróttagreinum.

Fundargerðin samþykkt samhljóða.

1.5. Atvinnumálanefndar frá 29. ágúst 2007.

Eftirtaldir tóku til máls: Guðmundur Þór Guðjónsson og Herdís Þórðardóttir.

Fundargerðin samþykkt samhljóða.

1.6. Íþrótta- og tómstundanefndar frá 21. ágúst 2007.

Eftirtaldir tóku til máls: Herdís Þórðardóttir, Aldís Hafsteinsdóttir og Guðmundur Þór Guðjónsson

Fulltrúar minnihlutans lögðu fram eftrifarandi bókun vegna liðar 3.

Í ljósi þess ástands sem ríkir í aðstöðu til íþróttaiðkunar í bæjarfélaginu vill minnihluti A-listans hvetja meirihluta sjálfstæðismanna til að huga að varanlegri uppbyggingu íþróttamannvirkis í Dalnum.  Það er með öllu óásættanlegt að eyða dýrmætum tíma í hugmyndavinnu að uppblásinni bráðarbirgðalausn  sem á engan hátt er boðleg ungmennum bæjarins. 

Herdís Þórðardóttir

Róbert Hlöðversson

Ellen Ýr Aðalsteinsdóttir

Kl. 21:25 var gert fundarhlé.

Kl. 21:38 hélt fundur áfram.

Fulltrúar meirihlutans lögðu fram eftirfarandi bókun.

Meirihlutinn skilur ekki hvað átt er við með "uppblásinni bráðabirgðalausn" í bókun minnihlutans.   Á fundi með verkfræðingum og framleiðanda Mjúkhýsa kom fram að hús af þessari gerð eru í notkun víða um heim, meðal annars í Noregi og Bandaríkjunum.  Fullyrðingar um að aðstaðan sé ekki boðleg ungmennum hér í bæ er í hæsta máta sérkennileg.  Meirihluti Sjálfstæðismanna mun ekki standa að byggingu íþróttamannvirkja sem ekki uppfylla allar reglugerðir og staðla íslensks byggingariðnaðar. Enn er þó ýmsum spurningum ósvarað og engar ákvarðanir hafa verið teknar.  Fulltrúum Íþróttafélagsins Hamars hefur verið kynnt hugmyndin og frekari viðræður munu fara fram á næstunni eins og fram kemur í fundargerðinni.

Aldís Hafsteinsdóttir

Eyþór H. Ólafsson

Unnur Þormóðsdóttir

Guðmundur Þór Guðjónsson

Fundargerðin samþykkt samhljóða.

1.7. Umhverfisnefndar frá 20. ágúst 2007.

Enginn tók til máls.

Fundargerðin samþykkt samhljóða.

2. Gjaldskrá um kattahald í Hveragerði.

Lögð fram til fyrri umræðu gjaldskrá um kattahald í Hveragerði.

Eftirtaldir tóku til máls: Aldís Hafsteinsdóttir, Ellen Ýr Aðalsteinsdóttir og Herdís Þórðardóttir.

Samþykkt að vísa gjaldskránni til síðari umræðu.
3. Fundargerðir til kynningar;

3.1. Bæjarstjórnar frá 14. og 19. júní 2007

3.2. Bæjarráðs frá 21. júní, 5. og 19. júlí og 2. ágúst 2007.

Fulltrúar minnihlutans lögðu fram eftrifarandi tillögu vegna liðar 4.1 í fundargerð bæjarráðs frá 19. júlí.

Minnihluti A-listans leggur til að framkvæmdir við endurnýjun lagna í Þórsmörk verði þegar hafnar og kostnaði vegna verksins vísað til endurskoðun fjárhagsáætlunar.  

Greinagerð: 

Nú eru liðnir 6 mánuðir frá því að frestur sem bæjaryfirvöld gáfu lóðarhöfum nokkurra stærstu lóða á svæðinu til að skila inn sameiginlegri tillögu að deiliskipulagi rann út. Enn hafa engar tillögur borist og því vandséð miðað við forsendur sjálfstæðismanna hvenær lagfæring lagna í Þórsmörk getur hafist.  Í ljósi þessa getur minnihluti A-listans ekki séð hvaða rök mæla með því að setja verkið í forgang árið 2008, eins og bæjarstjóri leggur til, í stað þess að hefja þær nú þegar. 


Herdís Þórðardóttir


Róbert Hlöðversson


Ellen Ýr Aðalsteinsdóttir

Tillagan borin upp og felld með 4 atkvæðum meirihlutans, fulltrúar minnihlutans með.

Fulltrúar meirihlutans vísa í fyrri afgreiðslur og bókanir um málið.

Fulltrúar minnihlutans lögðu fram eftrifarandi bókun vegna liðar 4.4. í fundargerð bæjarráðs frá 5. júlí.

Með vísun í bókun minnihluta í bæjarráði lýsir minnihlutinn andstöðu gegn þeirri breytingu að lóðaleigusamningar verði gefnir út þegar byggingargjöld hafa verið greidd án þess að undirstöður hafi verið steyptar á lóðinni.  Teljum við að þessi breyting skapi möguleika á að framkvæmdir hefjist ekki á lóðum innan tilskilins tíma, óbyggðar lóðir verði teknar fjárnámi eða veðsettar langt yfir markaðsvirði.  


Herdís Þórðardóttir


Róbert Hlöðversson


Ellen Ýr Aðalsteinsdóttir

Fundargerðin upp lesin og samþykkt samhljóða.

Fleira ekki gert og fundi slitið kl. 22:03

	Eyþór H. Ólafsson, (sign).


	Aldís Hafsteinsdóttir, (sign).

		Herdís Þórðardóttir, (sign)


	Unnur Þormóðsdóttir, (sign).

		Róbert Hlöðversson, (sign).


	Guðmundur Þór Guðjónsson, (sign).

		Ellen Ýr Aðalsteinsdóttir, (sign).


			
	Helga Kristjánsdóttir, (sign).

